
Бюро туралы 
Skidmore, Owings & Merrill (SOM) – зәулім ғимараттарды жобалау 

саласында әлемдегі жетекші бюролардың бірі саналатын америкалық 
сәулет және инженерлік бюро. 1936 жылы Чикагода құрылған. Бюро 
Дубайдағы Бурдж-Халифа мен Нью-Йорктегі One World Trade Center 
ғимараттарын жобалаған. Сондай-ақ Қазақстанның Алатау 
қаласындағы (Alatau City) Iconic Complex кешенінің сәулет 
тұжырымдамасының авторы. 

SOM бірнеше бағытта жұмыс істейді: сәулет, құрылымдық 
инженерия, қала құрылысы және интерьер дизайны. Бюро 
ғимараттардың сыртқы келбеті мен көтергіш конструкцияларын 
жобалайды, ішкі кеңістіктердің жоспарларын әзірлейді және тұтас 
қалалық аудандардың жобаларын жасайды. 

SOM компаниясының тарихы 
Бюроны 1936 жылы Чикагода сәулетшілер Луис Скидмор мен 

Натаниэл Оуингс құрған. 1939 жылы оларға инженер Джон Меррилл 
қосылып, компания Skidmore, Owings & Merrill деген қазіргі атауын 
алды. 

Екінші дүниежүзілік соғыстан кейін SOM зәулім ғимараттар мен ірі 
іскерлік ғимараттарды жобалайтын жетекші америкалық 
компаниялардың біріне айналды. Сәулет пен инженерияны ұштастыру 
бюро жұмысының негізгі қағидатына айналды. 

Жұмыс ауқымы және кәсіби мойындалуы 
●​ Әлемнің 50-ден астам елінде 10 000-нан астам жоба жүзеге 

асырылған. 



●​ 2000-ға жуық кәсіби марапатқа ие. 
SOM – Америкалық сәулетшілер институтының (AIA) сәулет 

фирмаларына арналған ең жоғары марапаты Architecture Firm Award 
сыйлығын екі рет алған жалғыз бюро. Бюро бұл марапатты 1962 және 
1996 жылдары иеленді. 

SOM-ның танымал жобалары 
●​ Бурдж-Халифа, Дубай, БАӘ. Биіктігі – 828 м. Әлемдегі ең биік 

ғимарат. 2010 жылы ашылды. 
●​ One World Trade Center, Нью-Йорк, АҚШ. Биіктігі – 541 м. 

АҚШ-тағы ең биік ғимарат. 2014 жылы ашылды. 
●​ Willis Tower, бұрынғы Sears Tower, Чикаго, АҚШ. Биіктігі – 442 

м. 1973–1998 жылдары әлемдегі ең биік ғимарат болды. 
●​ Jin Mao Tower, Шанхай, Қытай. Биіктігі – 420,5 м. 1999 жылы 

ашылды. 

Бюроның басқа да танымал жобаларының қатарында 
Нью-Йорктегі Lever House ғимараты мен Chase Manhattan Bank бас 
кеңсесі, Чикагодағы John Hancock Center және Сан-Франциско 
әуежайының халықаралық терминалы бар. 

SOM Қазақстанда 
Talan Towers, Астана. SOM жобасы бойынша биіктігі 145,6 және 

119,8 м болатын, сауда галереясы арқылы жалғасқан екі мұнарадан 
тұратын көпфункционалды кешен салынды. Мұнаралардың бірінде А 
санатындағы бизнес-орталық, екіншісінде The Ritz-Carlton, Astana бес 
жұлдызды қонақүйі мен резиденциялар орналасқан. Сәулетшілердің 
ойынша, кешеннің композициясы «Бәйтерек» монументінің сәулеттік 
бейнесімен үндеседі. 

2018 жылы Talan Towers Қазақстанда LEED Gold деңгейіндегі 
«жасыл» құрылыс сертификатын алған алғашқы нысан болды. 

Esentai Tower, Алматы. SOM жобасы бойынша «Есентай» 
кешенінің құрамына кіретін көпфункционалды Esentai Tower мұнарасы 
салынды. 

 
SOM-ның Iconic Complex жобасындағы жұмысы 
SOM – Алатау қаласының іскерлік және қаржы ауданы Gateway 

District аумағында орналасатын Iconic Complex кешенінің сәулет 
тұжырымдамасының авторы. Бюро жобаны 2026 жылғы 5 наурызда 



таныстырды. Жоба туралы ArchDaily, Dezeen, Domus және басқа да 
халықаралық сәулет басылымдары жазды. 

«Тау ландшафты» тұжырымдамасы Іле Алатауынан шабыт 
алған. Мұнаралардың сатылы сұлбасы мен террасалары тау 
беткейлерін, ал подиумның террасалары тау бөктерінің жер бедерін 
қайталайды. Сауда бөлігінің қасбет қырлары жарылған мұзды еске 
түсіреді, металл қалқалардың жылы реңктері таудағы таң шапағын 
бейнелейді, ал пішіні әртүрлі кеңсе ғимараттары жартастарға ұқсайды. 

SOM Iconic Complex жобасын іскерлік, тұрғын үй, қонақүй, сауда 
және мәдени кеңістіктерді біріктіретін «тік аудан» ретінде сипаттайды. 
Кешеннің жалпы ауданы – 276 800 м². Жоба биіктігі 272 және 78 метр 
болатын екі мұнараны, ауданы 58 000 м² үш деңгейлі подиумды және 
алты аз қабатты кеңсе ғимаратын қамтиды. 

Жобаға сәйкес, Iconic Complex-тің басты мұнарасы Қазақстанның 
оңтүстігіндегі ең биік ғимаратқа айналып, Gateway District ауданының 
сәулеттік келбетін айқындайтын болады.  

